MINUTI

KAMRA TAD-DEPUTATI

KUMITAT MAGĦŻUL TAL-KAMRA

RI-KODIFIKAZZJONI U KONSOLIDAZZJONI TA’ LIĠIJIET 

IL-ĦDAX-IL PARLAMENT

LAQGĦA NRU. 1
L-Erbgħa, 10 ta’ Marzu, 2010
Il-Kumitat Magħżul tal-Kamra (Ri-Kodifikazzjoni u Konsolidazzjoni ta’ Liġijiet), ltaqa’ fil-Palazz, il-Belt Valletta, fis-7.30 p.m.

L-Onor. Franco Debono, President tal-Kumitat, ippresjeda.

PREŻENTI

L-Onor Josè Herrera u l-Onor Francis Zammit Dimech.
Preżenti wkoll kien hemm Dr Vanni Bruno u Dr Marie Louise Gatt mill-Justice Unit.
TALBA

Il-President tal-Kumitat qal it-talba.  

PERMESS TAL-KUMITAT

Il-President talab il-permess tal-Kumitat sabiex membri tal-media jkunu jistgħu jieħdu xi ritratti u filmati ta’ l-ewwel parti tal-laqgħa.

Il-permess ingħata.

L-Onor Franco Debono nforma lill-membri li għalkemm bħala Kumitat kienu ltaqgħu nhar it-Tlieta 2 ta’ Marzu 2010, dik kienet biss laqgħa informali u għaldaqstant ma ttieħdux minuti.

Rendikont dwar il-proċess ta’ rikodifikazzjoni tal-liġijiet ta’ Malta
Ir-riżoluzzjoni għal dan il-Kumitat Magħżul, kif miftehma fil-Kamra fil-21 ta’ Ottubru 2009, tipproponi li:
(a) 
jiġu mħassra liġijiet li llum saru anakronistiċi u m'għandhomx ebda rilevanza għal-lum;
(b)
jiġu kodifikati kemm jista' jkun fi ktieb wieħed il-liġijiet ta' natura ċivili u/jew penali u/jew kummerċjali , ħalli jifformaw parti mill-Kodiċijiet rispettivi tagħhom; u
(ċ) 
li jiġu amalgamati f'liġi waħda liġijiet eżistenti ta' suġġetti li jixxiebħu.
Il-Kumitat qabel, li ma’ dan ir-riżoluzzjoni, jiġu inklużi wkoll:

(a) li għandhom jiżdiedu kodiċi oħrajn; 
(b) li sentenzi partikolari ta’ portata nazzjonali (sentenzi 
Kostituzzjonali kif ukoll sentenzi mill-Qorti Ewropea tad-
Drittijiet tal-Bniedem) li jistgħu jinċidu fuq il-leġislazzjoni ta’ 
Malta għandhom jiġu ddibattuti fil-Kumitat;
(c) li jsir re-enumerazzjoni; u
(d) jiġu ssuġġeriti emendi.
Għaldaqstant il-Kumitat qabel li l-President tal-Kumitat għandu jingħata l-mandat biex jiċċara l-pożizzjoni ta’ dan il-Kumitat Magħżul u skond il-gwida li jingħata, ikun jista’ jipproċedi.
L-Onor Franco Debono stieden lil Dr Vanni Bruno biex jagħti spjegazzjoni fuq il-ħidma tiegħu fil-Justice Unit u fuq ix-xogħol tal-‘website’ “Liġijiet ta’ Malta”.  Dr Bruno qal li l-ħidma tiegħu fuq il-website huwa kuntratt speċifiku u separat u dak kollu li jidher fuqha huwa bil-poteri li jingħataw mill-Kummissarju tal-Liġijiet, il-Prim Imħallef Emeritus il-Prof. Giuseppe Mifsud Bonnici.  
Il-Kumitat qabel li Dr Vanni Bruno għandu jħejji dokument fuq ir-rapport tax-xogħol tiegħu u jgħid x’liġijiet ġew konsolidati f’dawn l-aħħar sentejn.
Wara kien hemm diskussjoni.
Fit-8.25 p.m. id-diskussjoni kienet interrotta u l-laqgħa tal-Kumitat ġiet aġġornata.

